
Берасце ў дыскурсе 1000-гадовай 
прасторы памяці

Старажытнае Берасце цярпліва чакае свайго часу адкрыццяў [1, 2]. У 
некаторым сэнсе тэты час ужо спазняецца. I таму адкрыццё летапіснага 
Берасця ў 1969 г. беларускім археолагам П. Ф. Лысенкам [3] было поўнай 
навуковай i грамадскай сенсацыяй, таму што дагэтуль дакрануцца да 
мінулай старажытнасці горада практычнай магчымасці не існавала, ды i 
асаблівага інтарэсу да гэтай тэмы не было. П. Ф. Лысенка па-сапраўднаму 
зварухнуў берасцейскі пласт старажытнасці, i не проста зварухнуў, але ў 
натуральным выглядзе захаваў яго нашчадкам.

Фотаздымак, які быў зроблены ў час археалагічных даследаванняў у 
1976 г., даруе малюсенькую шчыліначку, у якую праз 1000-годдзе можна 
зазірнуць і ўбачыць драўляныя палі (яны засталіся некранутымі), якія 
хутчэй за ўсё былі забіты для замацавання мыса пры злучэнні Мухаўца з 
Бугам у канцы X ст. I гэта ўжо не фантазія, а матэрыяльнае дакрананне да 
той далёкай з чалавечага погляду эпохі.

Другі артэфакт 1000-гадовага Берасця з таго ж прыкладна часу нечакана 
быў выяўлены пры будаўніцтве царкоўнага дома ўжо на Цэнтральным 
востраве Брэсцкай цытадэлі — гэта печ, аб якой П. Ф. Лысенка напісаў так 
[4]: «Свод её обрушился на поде, и поверх его внутри печи была выявлена 
керамика трёх горшков X  в.!!! Печь такой сохранности с убедительно 
датирующей керамикой!!!В древнейшем пласту Берестейского поселения — 
самое древнее сооружение Берестъя!!! Как жаль её было разрушать».



Старажытную печ не разбурылі, яна засталася і сёння з’яўляецца экс- 
панатам у археалагічным музеі «Бярэсце». Але тэты артэфакт пацвердзіў, 
што востраў, на якім была пазней пабудавана крэпасць, быў ужо заселены 
чалавекам у X ст. Гэта факт, якому пярэчыць немагчыма.

Здымкі сучаснага касмічнага тэлескопа «Хаббл», якія даступны сёння 
кожнаму з нас, неверагодна пашыраюць магчымасць заглянуць у неда- 
сяжную прастору i нават дазваляюць убачыць на фотаздымках далёкія 
галактыкі, да якіх адлегласць вымяраецца сотнямі светавых год (светавы 
год — гэта адлегласць, якую праходзіць светавая электрамагнітная хваля з 
хуткасцю 3 х 108 м/с за год). Параўнанне з гэтай астранамічнай прасторай 
1000-гадовай прасторы памяці горада Берасця, аб якім тэма размовы — 
гэта проста нішто.

Але чалавечая прастора памяці — гэта не астранамічны маштаб, а зусім 
іншае вымярэнне, заснаванае на рэаліях чалавечага жыцця. Так, напры- 
клад, ад нараджэння бабулі (дзядулі) да нараджэння ўнукаў прыкладна 
маем 100 гадоў (кожны можа папрактыкавацца ў гэтай арыфметыцы). Што 
гэта азначае для нашай размовы? А тое, што чалавечая памяць фактычна 
фіксуе на працягу поўнага жыцця адно стагоддзе, якое ў тым альбо іншым 
выглядзе перадаецца нашчадкам, пры гэтым паступова з часам згасаючы.

Безумоўна, 1000-гадовы інтэрвал прасторы памяці патрабуе іншых 
сродкаў i яны ёсць. У першую чаргу, гэта артэфакты даўніх часоў, якія 
захаваліся альбо ў выніку археалагічнага пошуку былі выяўлены, так- 
сама пісьмовыя і іншыя гістарычныя крыніцы і г. д. Менавіта па ім чала- 
вечым розумам будуецца нейкае гістарычнае ўражанне мінулага. У кан- 
чатковым разе гістарычная памяць адрасуецца чалавечаму розуму аб тым 
альбо іншым перыядзе гісторыі старажытнага аб екта і грамадства. Але не 
будзем кранаць гэты напрамак паразуменняў. Наш канкрэтны аб’ект — 
1000-гадовае Берасце.

У прыроды свае адносіны да памяці і сваё разумение прасторы памяці. 
У археалагічным музеі «Бярэсце», які сам з’яўляецца артэфактам XIII ст., 
ван-дэр-ваальсаўскія сілы (у даным выпадку сілы, якія ўзнікаюць пры 
замярзанні вады, павялічваючы такім чынам абем на 11 %) штогод 
выпіхваюць з культурнага слоя ўсходне-паўднёвай сцяны раскопа цэглу- 
пальчатку XIII ст., падказваючы, што за гэтай сцяной можа мясціцца ней
кае каменнае збудаванне таго ж часу. Такое нецярпенне прыроды выгля- 
дае не зусім выпадковым і, хутчэй за ўсё, падштурхоўвае даследчыкаў да 
новых адкрыццяў.

Мы павінны разумець, што сёння выява аб 1000-гадовым горадзе ста- 
ражытнай Русі знаходзіцца ў вельмі абмежаванай прасторы памяці. Так 
склаліся абставіны мінулых часоў. I кожны новы выпадак матэрыяльнага 
кантакту з далёкімі часамі старажытнага горада — гэта не толькі навуко-

вае адкрыццё, гэта ў першую чаргу павага да сваей гісторыі не толькі на 
словах, але i на справе.

Прыйшла чарга звярнуцца i да пісьмовых крыніц. Іх засталося не так 
шмат, але адна з іх асабліва ўражвае — «Опйсаніе староства Берестейскаго 
1566 года» [5], якое склалі каралеўскія рэвізоры браты Іван і Дзмітрый 
Сапегі падчас валочнай памеры, а беларускі гісторык М. Доўнар-Запольскі 
зрабіў гэтую крыніцу даступнай шырокаму колу даследчыкаў. Гэта на 
сёння адзіная дакладная пісьмовая крыніца, якая дае поўнае апісанне 
сярэдневечнага Берасця, знішчанага разам з жыхарамі ў студзені 1660 г. 
маскоўскім войскам ваяводы I. Хаванскага. Прачытаем толькі адзін кароткі 
ўрывак [6]: «Вежъ замовыхъ пять направныхъ: на одной зекгаръ одъ места, 
(л. 292) который завжды бъетъ; другая вежа одъ Мухавца на всходъ сонца; 
третея одъ Замуховеня наполъ до полудне; четвертая отъ Буга на полудне; 
пятая над бр[ам]ою старою зъ кганкомъ на верху, на которой на верху 
звонъ великий з Вол[ы]ни привезенихъ». Параўнанне гэтага тэксту з планам
Э. Дальберга 1657 г. [7] дае непараўнальную ні з чым згоду дзвюх розных 
i незалежных крыніц, разнесеных у прасторы памяці амаль на стагоддзе. 
Гэта цудоўны прыклад змястоўнага асэнсавання розных крыніц з погляду 
гістарычнай аб’ектыўнасці.

Гэтая ж пісьмовая крыніца толькі адным слоўным вымярэннем «малы 
замак» [8] дала нічым невымяральны штуршок для згоды ў прасторы часу 
фрагмента «Галіцка-валынскага летапісу» XIII ст. [9]: «В Берестій же създа 
стлъпъ каменъ, высотою яко и каменецькый; постави же и церковь святого 
Петра»; плана Э. Дальберга 1657 .г. i дубовага частакола каля паўночнай 
вуліцы археалагічнага раскопу ў 1970-х гг. Такая згода ў прасторы часу 
выпадковай не бывае i дае дасканалы напрамак далейшым даследаванням 
старажытнага горада.

Старажытныя планы сярэдневечнага Берасця знаходзяцца ў пачатку 
свайго поўнамаштабнага даследавання, таму часта выклікаюць незразу- 
мелую блытаніну, як у вызначэнні асобных гістарычных абектаў стара
жытнага горада i замка на іх, так і ў агульным асэнсаванні картаграфічнага 
матэрыялу. На копіі плана Фюрстэнгофа [10], якая датуецца 1740 г., але, 
хутчэй за ўсё, арыгінал быў выкананы ў пачатку XVIII ст., звернем увагу на 
бастыённае ўмацаванне замка з боку горада. На тэты абарончы аб ект пера- 
будаванага замка выпадкова натрапіў польскі даследчык Т. Жук-Рыбіцкі ў 
1938 г. [11]. У верасні 2013 г. пры правядзенні археалагічнага шурфавання 
студэнты тэхнічнага ўніверсітэта яго адкапалі ў другі раз і з другой мэтай 
[12]. У кантэксце прасторы памяці гэта цудоўны прыклад таго, як у пра
сторы часу можа замкнуцца ланцужок незалежных даследаванняў аднаго 
i таго ж гістарычнага аб’екта.



Пры археалагічных даследаваннях у верасні 2013 г. быў таксама выпад- 
кова (але ў навуцы нічога выпадковага не бывае) адкрыты не толькі фраг
мент бастыёна (хутчэй за ўсё XVII ст.), але i фрагмент падзамкавай брука- 
ванай маставой. Выяўлены пры гэтым у культурным некранутым пласце 
след пажару, які хутчэй за ўсё можа належаць да 1525 г., калі частка замка 
выгарэла [13]; тэты след паказвае на час пабудавання вуліцы, які можна 
аднесці да XV ст. Калі гэта так, то напярэдадні святкавання 1000-гадовай 
даты горада мы маем справу з фрагментам самай старажытнай брукава- 
най берасцейскай вуліцы, што дазваляе апынуцца ў прасторы памяці ўжо 
XV ст.

Вядома, што Берасце атрымала Магдэбургскае права ў 1390 г. [14] і ў гэ- 
тай справе займае першае месца сярод беларускіх гарадоў. Але дагэтуль 
застаецца невызначаным месца, у якім магла знаходзіцца Берасцейская 
ратуша — сімвал эканамічнай незалежнасці Берасця. Такая спроба была 
зроблена ў 2009 г. На жаль, яна не дала прамых вынікаў у сэнсе месца раз- 
мяшчэння ратушы на Берасцейскім старажытным рынку. Але дала іншыя 
вынікі. Як аказалася, на тэрыторыі сучаснага мемарыяльнага комплексу 
крэпасці-героя, там, дзе нічога не будавалася, вельмі добра захаваўся так 
званы культурны пласт, які нашпігаваны артэфактамі XVII-XVIII стст. 
3 іншага боку, закладзены шурф дазволіў выявіць рэштку палі, якая з 
вялікай верагоднасцю магла належаць «шпіхлеру солному» — вялікаму 
складу солі ў старажытным Берасці. Сумесны аналіз копіі плана Фюрстэн- 
гофа 1740 г., малюнка Берасця Ф. Крысціані 1823 г., зробленага з маста праз 
Буг, плана Апермана 1830 г. будаўніцтва кругавой казармы крэпасці і су- 
мяшчэнне углавога створа размяшчэння ратушы на малюнку Ф. Крысціані 
і вышэйназваных планаў далі верагодны вынік як магчымага размяш
чэння ратушы, так і яе вонкавага выгляду на малюнку Ф. Крысціані i на 
барэльефе на стэле ў Цярэспалі, прысвечанай завяршэнню будаўніцтва 
шашы Варшава-Брэст у 1825 г.

Сёння маецца магчымасць услых гаварыць не толькі аб некаторых пры- 
ярытэтах старажытнага Берасця: замак (1182 г.), ратуша (1390 г.), друкарня 
(1553 г.), шпіхлер солны (XVI ст.), зекгар-гадзіннік на вежы (1566 г.), рур- 
мус-вадаправод (1566 г.), солодувні-піво (1525 г.), аптэка (1566 г.), мынца- 
манетны двор (1666 г.), але і паступова далучаць іх і ў навуковы [15], і ў 
экскурсійны абарот. Гэта найважнейшая справа для юбілея Берасця і так
сама для пашырэння магчымасцей прасторы памяці як старажытнага го
рада, так і крэпасці-героя, на месцы якога яна была пабудавана.

Не ўсё адразу магчыма асэнсаваць, не ўсё адразу магчыма зрабіць. 
Як тут не ўспомніць, што яшчэ ў 1916 г. вялікі фізік Альберт Эйнштэйн 
выказаў меркаванне аб існаванні гравітацыйных хваляў, якія ўплываюць 
на прастор і час. Ніхто ў гэтую навуковую казку тады не паверыў. Але праз

. 100 гадоў удалося зафіксаваць ваганні ў прасторы-часе, якія выклікала 
зліццё чорных дзірак у астранамічнай прасторы. Сёння мы маем рэаль- 
ную магчымасць пашыраць прастору памяці нашага цудоўнага 1000-га- 
довага горада, што і актуальна, і неабходна.

Л ітаратура:

1. Гладыщук А. А. Замок Берестейский. Книга 1. Русь. Гродно, 2017.288 с.
2. Гладыщук А. А. Замок Берестейский. Книга 2. Литва. Гродно, 2018. 312 с.
3. Лысенко П. Ф. Берестье. Минск, 1985. 400 с.
4. Лысенко П. Ф. Открытие Берестъя. Минск, 2007. С. 174.
5. Опйсаніе староства Берестейскаго // Документы Московского архива Мини

стерства юстиции. М„ 1897. Т. 1. С. 205-448.
6. Там же. С. 444.
7. Pufendorf S. De rebus a Carlo Gustavo Sueciae Rege gestis commentariorum. Norim-

bergae, 1696. Libri septem. Urbs et castellum Brestzie Litewski.
8. Опйсаніе староства Берестейскаго. С. 443.
9. Галицко-Волынская летопись. По Хлебниковскому списку. СПб., 2005. С. 173.
10. Plan von der Stadt BRZEŚĆ in Lithauen. G.M.v. Fiirstenhoff. 1740. XX 160.
11. Żuk-Rybicki T. Opis prac wykopaliskowych na zamku w Brześciu n/B (1937-1939):

[машинопись : ксерокопия] // Pamiętniki. Manuscript. Warszawa, 1996. S. 383- 
434. Написано в 1940-1943 гг. в немецком плену.

12. Гладыщук А. А. Замок Берестейский. Книга 1. Русь. С. 92-102.
13. Там же. С. 107-108.
14. Гладыщук А. А. Замок Берестейский. Книга 2. Литва. С. 260-272.
15. Там же. С. 245-300.


